
Ils servetschs da la 
Pro Filia èn tschertgads

� (anr) L’Uniun Pro Filia è vegnida fun
dada 1896 cun la finamira da gidar 
giuvnas catolicas tar la schliaziun da 
lur problems da professiun e vita. Er 
accumpagnava ella las giuvnas a las 
staziuns da viafier (Bahnhofhilfe). Vi
tiers èn anc vegnids ulteriurs ser
vetschs en il decurs dal temp. Oz s’en
gascha la Pro Filia en il Grischun – l’u
niun vegn presidiada dad Angela Götz-
Theus, Cuira – cun intermediar a la giu
ventetgna plazzas aupair sco era cun 
porscher l’onn social e maina – per inca
rica da la fundaziun – la Casa Florentini 
a Cuira.

Per 2015 registrescha la Pro Filia en il 
Grischun in augment dad intermedia
ziun da plazzas aupair. Quai saja per part 
era ina consequenza da la serrada dal bi
ro da Pro Filia a S. Gagl. Giuvenils e giu
venilas da la Svizra orientala sa drizzan 
uss al biro a Cuira. Era s’augmentada è la 
dumonda per aupairs ord terzs stadis e 
tals da l’Uniun europeica.

Tant las giuvnas sco era las famiglias 
che tschertgan ed engaschan han dentant 
blers giavischs. Perquai daventa l’inter
mediaziun adina pli difficila, siond ch’i 
va savens tar famiglias a curt termin. 
Quellas daventan adina pli pretensiusas.

Onn social cun success
2015 han 18 persunas entschavì l’Onn 
social grischun en il Center da scolaziun 
Palottis ad Aschera (Schiers). Durant 
tschintg emnas èn las giuvenilas ed in 
giuvenil sa preparads per l’engaschi en fa
miglias, nua ch’els han alur pudì appli

tgar l’emprendì tar il praticum – tant en 
ina emprima sco segunda fasa.

Suenter Nadal hai dà in curs prepara
tiv da trais emnas en il Center da furma
ziun per sanadad e socialesser a Cuira. Lu 
è suandà in segund praticum da 17 em
nas en spitals, chasas d’attempads ed im
pedids e canortas d’uffants pitschens. 
Suenter duas emnas a la scola en il Cen
ter Pallotis/Aschera han tuts cuntanschì 
il diplom e chattà in post d’emprendissa
di. 

Era la Casa Florentini è cuntenta
La Casa Florentini a Cuira è stada occu
pada cumplainamain tras emprendists, 
scolars da la scola chantunala e students. 
Qua vegn dà gronda paisa tant ad ina bu
na tgira sco ad in nutriment adattà. Gia 
avant diesch onns è la Casa Florentini 
vegnida certifitgada cun la distincziun da 
manaschi da qualitad. L’onn passà è 
quest certificat vegnì renovà per trais ul
teriurs onns.

Equilibrà las finanzas
Ils davos onns aveva la Pro Filia stuì re
gistrar perditas tranter 9000 e 10000 
francs. Grazia ad ina donaziun generusa 
da 10000 francs tras ina Fundaziun pri
vata ha il quint per 2015 prest pudì ve
gnir equilibrà tar entradas ed expensas da 
27000 francs. Las bleras entradas deri
van da l’intermediaziun da plazzas e tras 
las contribuziuns dals commembers, fer
tant che la gronda expensa èn las pajas. 
L’agen chapital munta a pli che 38 000 
francs.

L’economia indigena profitescha 
Las investiziuns publicas flessegian per gronda part a favur dall’economia regiunala

� (anr/ac) La gronda part dalla lavur 
surdada dil cantun Grischun va alla 
economia indigena. Quei scriva la re
genza en sia risposta sin ina damonda 
dil deputau Fadri Felix (pld Suot Tas
na). Per gronda part setracta ei da la
vurs surdadas dils uffecis da construc
ziun aulta e bassa ella summa totala da 
260 milliuns francs sulet per igl onn 
2015. La regenza scriva dad ina gronda im
purtonza per l’economia indigena e ma
negia las investiziuns dil maun public. Per
l’entira Svizra contonschan quellas inves
tiziuns che pertuccan ils secturs da baghe
giar, da furniziun ed a purschiders da sur
vetschs tenor schazetg la summa da 40
milliardas francs. Quei corrispunda a cir
ca 25 pertschien da tuttas expensas stata
las che contribueschan a biebein otg per
tschien digl entir product naziunal brut.
Cefras paregliablas per il cantun Grischun
posseda la regenza grischuna buca, sco el
la scriva en sia risposta alla damonda dil
deputau Fadri Felix. Sin fundament dalla
topografia e dallas interpresas sco la Via
fier retica e las ovras hidraulicas ch’ein me
demamein suttamessas al dretg d’attribu
ziun valetescha la regenza las semegliontas
cumparts procentualas per pli grondas el
cantun Grischun. Tenor la statistica dalla
surdada dallas lavurs possi il cantun ri
sguardar per la plipart da sias incumben
sas purschiders indigens. Ina rolla centra
la gioghien en quei cass las liungas distan
zas da transport e la situaziun geografica
dil cantun Grischun. Igl onn 2015 hagi il
cantun surdau lavurs els secturs dalla
construcziun aulta e bassa per la summa

da 260 milliuns francs che seigien per 90
pertschien i ad interessents grischuns. En
quei connex seigien las valurs minimalas
augmentadas sin igl emprem da schaner
2014 vegnidas risguardadas. Ina excep
ziun fuormien las lavurs da construcziun
sur 50000 francs che vegnien screttas ora
publicamein digl uffeci da construziun
bassa gia dapi onns. Malgrad quella publi
caziun publica dallas lavurs da construc
ziun seigien 97 pertschien dallas lavurs
idas ad interpresas indigenas. Quella pra
tica vul la regenza mantener era sin funda
ment dallas examinaziuns dalla Cumis
siun federala per concurrenza. Tenor igl
avis dalla regenza segirescha la pratica dal
la publicaziun d’impunder ils mieds pu
blics a moda efficienta e tuttina ademplir

ils basegns dalla economia regiunala. La
regenza ha priu posiziun sin ils differents
puncts dalla damonda inoltrada dil depu
tau Felix a caschun dalla sessiun dil fevrer
2016. Felix e ses consignaders han argu
mentau ch’il cantun e las vischnauncas
suttamettien lavurs per summas sut las va
lurs minimalas definidas ella lescha alla
procedura publica. In agir ch’augmenti
sulet la lavur administrativa. Pertuccont
las vischnauncas scriva la regenza dad es
ser digl avis ch’ellas ageschien semeglion
tamein sco il cantun. Pervia dallas cumpe
tenzas regladas denter cantun e vi
schnauncas sappi il cantun denton buc in
tervegnir sche las vischnauncas suttamet
tien publicamein lur incumbensas per
augmentar la concurrenza.

Damain musicas grischunas
Festa da musica federala 2016

DA GION NUTEGN STGIER / ANR

� Suenter che Son Gagl ha organisà il
2011 la Festa da musica federala re
tschaiva en in mais la Romandie musi
cantas e musicants da l’entira Svizra. Per
l’organisaziun da la 34. Festa da musica
federala segna Montreux, il lieu al Lai da
Genevra. Da la partida èn 556 musicas e
da quellas er 10 grischunas. Montreux, la
citad cun 25000 abitants, è cunzunt enco
nuschenta sin tut il mund pervi dal festival
da jazz che ha lieu mintg’onn ed attira adi
na in grond public. Da la partida èn adina
ils plis gronds stars da la musica da jazz che
vegnan gist en rotscha en il lieu dal chantun
Vad. En rotscha vegnan er en in mais musi
cantas e musicants da noss pajais per sa pre
schentar als 150 experts tar la Festa da mu
sica federala 2016. Lieu ha quella dals 10 fin
ils 12 da zercladur 2016 e dals 17 fin ils 19
da zercladur 2016. Cun surdar l’Uniun sviz
ra da musica l’organisaziun da quella festa a
Montreux e conturn (Riviera) han musican
tas e musicants er l’occasiun da vesair ina re
giun magnifica, nua ch’i dat dentant er bun
e bler vin alv. La davosa Festa da musica fe
derala che ha gì lieu en la part franzosa da la
Svizra è stada il 2001 a Friburg e quai cun
428 societads da musica.

26 000 musicantas e musicants 
Strusch in’autra occurrenza da musica 
unescha tantas musicantas e tants musi
cants en ina giada sco la Festa da musica 
federala che ha lieu mintga tschintg 
onns. Da la partida en in mais a Mon
treux vegnan ad esser 556 furmaziuns da 
musica. Quai vul dir che da las 1889 so
cietads da musica svizras sa participescha 
ina terza a l’occurrenza da musica naziu
nala da quest onn. 26 000 musicantas e 
musicants spetgan ils organisturs e ra
dund 220000 visitaders. 73% (405 fur
maziuns) da las uniuns da musica deri
van da la part tudestga e rumantscha da 
la Svizra e 26% (145 furmaziuns) da la 
Romandie e lura 1% dal Tessin. Dals to
tal 26000 participants e participantas èn 
63,4% musicants e 36,6% musicantas. 
341 societads da musica sa mesiran en la 
categoria armonia e 191 ensembles da 
musica sa concurrenzeschan en la catego
ria brass e las autras 24 uniuns da musi
ca en la categoria fanfara.

Cun 556 furmaziuns in nov record 
Anc mai ha la Festa da musica federala
sveglià in uschè grond interess sco l’ac
tuala che ha lieu en in mais en il chan
tun Vad. Avant tschintg onns a Son Gagl

eran sa participadas a l’occurrenza naziu
nala 523 societads da musica e quest onn
en quai 556, vul dir in plus da 33 uniuns
da musica. Fin oz ha la Festa da musica
federala che ha gì lieu il 2006 a Lucerna
il record da participaziun cun 537
uniuns da musica. La pli gronda delega
ziun deriva quest onn a Montreux dal
chantun Berna cun total 82 societads da
musica, suandada da la delegaziun dal
chantun Argovia cun 62 furmaziuns da
musica ed il Vallais cun in participaziun
da 58 musicas. Fatg musica per blers
puncts e per buns predicats vegn en 13
locals a Montreux e vischinanza. Tranter
quellas salas sa chattan per exempel er
l’«Auditorium Stravinski» ubain la «Mill

Davis Hall», omadus locals cun ina fitg
buna acustica.

Trais furmaziuns grischunas 
en la classa da fermezza 2

Da las total 556 societads da musica sa
mesiran 185 en la 2. classa da fermezza
e 203 en la classa da fermezza 3. En la
classa da fermezza 1 sa mesiran 80
furmaziuns da musica ed en la 4. classa
èn quai 23 uniuns da musica. La delega
ziun grischuna cumpiglia 10 societads
da musica ed en cumparaziun cun la da
vosa Festa da musica federala a Son Gagl
èn quai tschintg furmaziuns damain.
Trais societads da musica sunan en la
classa da fermezza 2: Domat e Sagogn en

la categoria brass e Sent en la categoria
armonia. La Societad da musica Grüsch
è l’unica furmaziun grischuna che sa me
sira en la 3. classa da fermezza da la ca
tegoria armonia. Las autras sis uniuns da
musica da noss chantun che van en in
mais a Montreux appartegnan a la clas
sa da fermezza 3 e sunan en la categoria
brass. Quai èn las suandantas societads
da musica: Breil/Dardin, Domat giuve
nils, Flem, Müstair, Panaduz e Vaz sut.
Cun ina participaziun da diesch furma
ziuns da musica van a la Festa da musi
ca federala 2016 uschia 10% da las so
cietads da musica ch’èn commembras da
l’Uniun da musica chantunala dal Gri
schun.

En in mais ha lieu a Montreux la 34avla ediziun da la Festa da musica federala. FOTOS MAD

Tar il logo da la festa da musica naziunala na manca er betg il rumantsch. 

La gronda part va a favur dal
la economia indigena. La re
genza ha rispundiu ad ina
damonda dil deputau Fadri
Felix (pld Suot Tasna).

